Stee Guijtz Ni Bacuaa Pabl Lo
Guidoo Xten Guedx Corinto

Ni rojp guijtz ni bacuaa Pabl lo
guidoo xten guedx Corinto

Nara Pabl nacé apost xten

Jesucrist sa'csi si'c rlajz Dios
te gusule'd xtiidxni. Nard nijza
Timoteu, ni najc bejtznu lo xtidx
Dios, rucuaanu guijtzre lojtu
rexpejn xquidoo Dios ni yu' guedx
Corinto, nidjza loj guiraa rexpejn
Dios ni rbijz nez guiraa reguedx
Acaya. 2Rniabnu lo Dios ni najc
Xtadnu néjza lo Dad Jesucrist,
gacndjreni la'tu, guscuecdxireni
lajztu.

Trabajw ni gudejd Pabl
3Guilid'pnu xpala'n Dios

Xtad Jesucrist, nani rulaslajz
nuurnu, nani rustoolajz nuunu.
4Che rdejdnu trabajw, rbecdxini
laaznu te rajcza rbecdxinu lajz
renani cadejd trabajw con lagajc
yéalrbecdxilajz ni baniidx Dios loonu.
5Sigajc ni rdedduxhnu trabajwduxh
ni gudejd Jesucrist sa'csi rusule'nu
xtiidxni, sigajcza rbecdxiduxh
Jesucrist laaznu. 6Palga rdeednu
trabajw, najcni te gustolajz la'tu, te
laatu lo dojl. Palga ruscuecdxi Dios
lajznu, si'c rujnni te cuedxilajztu

te guntu huant che tedtu lagajc
trabajw ni cadejdzanu. “Rinudzu'tz
yalrunloj ni rajpnu xcuent la'ty,
sa'csi nadonnu palga rdejdtu lagajc
trabajw ni cadejdnu, suscuecdxi
Dios lajztu sigajcni ruscuedxini
laaznu.

8Rebetzi, rlazéd gacbeepactu lacti
trabajwduxh bideednu nez reguedx
Asia, tudxe'nsi dinu nien huant,
sa'csi gudedcaj trabajwga, acasislinu.
Trabawduxhtejni, bené xhigab sujnni
gaan, sugu'tni nuurnu. °Gulicanu,
alabiennu xhigab sejtpacnu. Niluxh
dee gusajcnu te bisieednu na'c
chaliilajznu lagajc nuurnu, alga
chaliilajznu Dios nani ruspansac
rebengut. 1°Sa'csi Dios baslaa nuure
lo yalgujtga, luxh sinuutis guslaani
nuurnu lo yalgujt. Salilazduxhnu
Diosre suslaaruni nuurnu, 1!sa'csi
cayacndjtu nuurnu, cabedx-canabtu
lo Dios xcuentnu. Dxejcti palga
xhidajl bejn cabedx-canab lo Dios
xcuentnu, xhidajlzareni sudeed
xquixtios lo Dios xcuentnu xcuent
xcélrulaslajz Dios ni baniidxni loonu.

Xhicuent di Pabl nij guedx Corinto

12Dee najc nani ruspaa laaznu:
rbedxi xcériejnnu, ni'c ruluii loonu

2 Corintios 1, 2

laaca nabajnnu, con yélnadolajz
riennu si'cni rnibee Dios; xhet sa'csi
rajpnu xcédlnajn reben guedxliujdi,
alga sa'csi racndj Dios nuure.
Si'cpac nabajnnu lo guedxliujre,
luxh maazru che yu'nu lojtu.
13Cacuaanu lojtu rediidx ni sajc
goltu, ni sajc gacbeetu, luxh cabéaza
sacbesa'ctu guiragajc rediidx ni
gucuai, “lagajc si'cni agucbeetu
mase gaii xtiidxnu, cabédza guibaa
lajztu xcuent nuurnu, sigajcni
guibaa lajznu xcuent la'tu nen dxej
ni jiddd Dad Jesucrist.

15Ni'cni ganiddoo bené xhigab
niddhuié la'tu te nibalajztu tio'p
huélt. ®Nalajznu, bené xhigab
nideda ro'c che sa'a reguedx
Macedonia, dxejcti stehudlt cheni
guibi'd Macedonia, niddhuisacé
la'tu ro'c te niacnéjtu nara te nia'a
Judea. 17 ¢Xhaa dina niunsa'ci
xhigab che beni xhigabre? ¢La
rchalotu runé xhigaba si'c te ben
guedxliuj nani runtiop lajzni, nani
tejsi diidx rniini “sia'd” négajcza
“dina cha'a”, 4? 18Dios guluii lojtu
guliica rnié lojtu, dinu guinii
tejsi diidx “sia'd” ndgajc “dina
cha'a”. 19Xi'n Dios, Jesucrist nani
bisule'nu lojtu naré néjza Silvan,
ndjza Timoteu dini guntio'p lajzni,
dini guinii tejsi diidx “sunini”
ndj “dina gunéni”, niluxh laani
guiraa xtiidxni najc “sundpacni”.
20Gi'cza guiraa rediidx ni bia'n Dios
loonu xcuent Jesucrist najcreni
“sundpacni”; ndjza xcuent laani
najcreni “sugacni si'c” par nuurnu,

te chad'p xpala'n Dios xcuent nuurnu.

21 Dios cagusudzu'tzza nuure nijza
la'tu lo xtidx Jesucrist, agulezani
nuurnu te jiennu xtzuunni.

22 Abacuaazani xseenni loonu,
ni'cni baniidxni Sprit Dxan xtenni
te cudizni nen lastoonu.

23Rbedx4 loj Dios gacbeeni xhi yu'
lastod, guliipacni te diruna gutala
xcdlnajtu, ni'c dina nidlsaci guedx
Corinto. 24Di rlajznu guinibeenu
xho chalilajztu, alga rlajznu
gacndinutu lo dzuun te guibaa
lajztu; guliipac agusudzu'tztu lo
xcélrililajztu.

Niluxh lagajc xcuent
xcdlnasa'cd bend xhigab dina

jiddhuisacé la'tu che cayac-huin
lazd. 2Sa'csi palga naré siddyena
gac-huin lajztu, ¢chuni'c gun
guibaa laza? La'tistu, nani bend
guc-huin lajzni. Ni'cni lagajc
xcuent ni'c bacuai lojtu, te che jidla
lojtu, di rebejn gunhuin lazé nani
ridjl guspaa lazd. Luxh nancheéd
palga naré guibaa lazi, négajc la'tu
sibaaza lajztu. 4Che bacuai guijtzga
lojtu, lacti xhigabduxh ben4,
binduxh4; xhet te gac-huindi lajztu,
alga te gacbeetu yélsandlazduxh ni
sandlaza la'tu.

Yalrusidjl 1ajz ni yu' par
nani bejn falt

5Palga yu' chu tej ni cayujn
cayac-huin lazi, xhet xtebtis
lazd cayunhuinni nijza lajztu
cayunhuinni guxii diidx guinia
sa'csi di rlazé guntu xhigabduxh.
6 Alabasacsiduxh xhidajl bejn
dade'ga, na'cru gusacsituni
naj. 'Naj colsijl lajztu xcuent
xtojlni, colcuecdxi lajzni didi gac-
huinduxhtej lajzni. Ni'cni rniabé
lojtu, colchanélajz bejnre si'c ni
huinilajztuni galoo. Bacuaxgaiza
lojtu te gacbed laa susoobtu xtidxa.

nard sidjl lazéni. Sigajcza nard, nani
basidjl lazd, palga yu' xhi basigjl
lazi, benini xcuent xcilnasa'ctu,
nez loj Jesucrist, 11te di gun
bendxab gaan nuure, sa'csi anajnnu
xho najc latsiaj ni rujn bendxab.

Guyu' Pabl yéarsia' che
bidzujnni guedx Troas
12Che bidzuni guedx Troas, te

gusule'd xtidx Jesucrist, bejn
Dad Jesucrist rutliidi badxojndi
nar4, ¥niluxh guyuduxhi yarsia'
sa'csi dina nidxala Tito, bejtznu.
Ni'cni basadidxgacéreni, sa'dti nez
reguedx Macedonia.

Jesucrist rujn riennu gaan

14Xquixtios lo Dios nani con
Jesucrist racndj nuurnu te dipacnu
gunijt, empac rujntisnu gaan, luxh
con nuurnu guiraa nejz ruluilojni
xhi saru najc gumbeepac bejn
xtidx Dios. 1°Sa'csi najczanu si'c te
guxh xten yalnejxh xten Jesucrist
lo Dios nez loj renani chalilajz
xtidx Dios néjza nez loj rebejn nani
canijt sa'csi naadireni chalilajzreni
xtiidxni. 18Loj reni di chalilajz
xtiidxni, najcnu si'c te guxh ni
rugu't, loj renani rililajz xtiidxni,
najcnu si'c guxh xten yalnejxh ni
rudeed yélnabancoob. ¢Chu laa ni
racbee sa' recosga? 17Sa'csi dinu
gac si'c najc xhidajl bejn nani
rusule' xtidx Dios te gunreni gaan
meel. Nuure rusulesa'cnu xtidx Dios
sa'csi rindlaazpacnu Jesucrist luxh
si'c ni gunibee Dios, si'c rusule'nu,
rusule'nu diidx con xcélracnéj
Jesucrist nez loj Dios ni cahuii
xhini'c riennu.

2 Corintios 2, 3

Diidx nacoob ni basa'n Dios loonu
Che rniinu rediidxga, ¢la
rchalotu canisacnu didxsa'c

lagajc xcuentnu, &? Yu'reni ca'
guijtz ni rnii najcreni bensa'c. {La
rlajzzatu guiluiinu lojtu sa' guijtzga,
o guiniabnu guntu sa' guijtzga
xca'nu, 4? 2La'tu najc si'c xquijtznu
ni rnii xho najcnu. Lastoopacnu
acuajtu. Guiraa rebejn rajc rhuii
xho huililajztu xtidx Dios sa'csi
basule'nu xtiidxni lojtu. 3Huenliisi
rluiloj najctu si'c xquijtz Jesucrist,
luxh nuurnu bizule'nu xtiidxni lojtu.
Xhet con tintdi cuaj rediidxga, xhet
lojdiza guij cuaj diidxga, Sprit Dxan
xten Dios ni nabajn bacuaa rextidx
Diosga, bacuaanireni lastootu.
4Nadoncheenu redee, ni'cni
xcuent Crist dinu guidxejb nez loj
Dios. ®Di gacdi jien xtebnu xhitis
dzuun ni riennu, riennuni sa'csi
laa Dios ni racnéj nuurnu. 8Laani
runiidx ydlnadaan loonu. Nuurnu
najenu mos xten xtidxcoobni
ni bia'nni con nuurnu. Luxh
didxcoobga dini gac si'c xleii
toMoisés ni bacuaareni lo guij,
sa'csi xleiini biddné dojl, dxejc
gujtnu. Niluxh didxcoobga ni
rusule'nu biddné Sprit Dxan
xten Diosni, luxh runiidxni
yalnabancoob loonu. 7Leii baluii
yu' xtojl bejn, ridjl guetreni.
Xhidajl seen guyu' che bacuaa
Dios rediidxga lo guij. Luxh di
niajcdi nuhuii rexpejn Israel
loj Moisés, bidxejbreni sa'csi
rdimbicha' lojni, luxh sanuu cayuii
yalrdimbicha'ga. 8Palga si'c gujc
che bidad leii, aticaxh naj su'ru
xcdlrdimbicha' xleii Sprit Dxan

xten Dios, ni najc redidxcoob nani
abasule'nu. 9Palga xleii toMoisés
ni baluiloj yédlgujt xcuent dojl
biddna yéalrdimbicha!, aticaxh naj
yu' xcédlrdimbicha' xtidxcoob Dios
ni rudzucaj dojl. 1°Naj dirunu fii
xcalrdimbicha' xleii toMoisés sa'csi
xtidxcoob Dios rdimbicha'ru par
tejpas. ' Palga yélrdimbicha' nani
biuii bianisesduxhni tera't, stee
yalrdimbicha're ni najc par tejpas
sidimbichasesduxhni.
12Luxh ni'c runiidx yalrbecdxi
lajznu, dipacnu guidxejb che
rusule'nu xtidxcoob Dios. 3Dinu
gac si'c toMoisés, ni basdu tla'
lajd lojni te di fii rexpejn Israel
cayuii yilrdimbicha' ni guyu' lojni.
14 Niluxh bicdjy xcariejnreni; lo
dxej najli che rie] xleii toMoisés,
najcni si'cni yu' xhi lajd rusduu
lastooreni, rudxojn gacbeereni, te
di chalilajzreni, xtidx Jesucristtis
rajc rudzucaj lajdga. °Lo dxe najli
che rolreni xleii toMoisés, najcni
si'cni ruscéjy te lajd xcériejnreni.
160 xtidx Dios rnii scree: “Niluxh
che gusiechlajz te bejn, gudzuréni
nez loj Dad, sibicaj lajdga”, nalajznu
sacbeeni xtidx Dios. 1" Dad Jesucrist
najc Sprit luxh cadro yu' Sprit
xten Dios badzucaj Diosni lo xleii
toMoisés. 18Niluxh nuure dinu
guséau lajd lojnu, didi guscéjyni
xcariejnnu. Nuure najcnu si'c te
guihuajn cadro rdimbicha' xtuxh
Dad Jesucrist, luxh chii-chai
cadxaanu cayajcnu si'c najcni néjza
caca'nu xcalrdimbicha' Jesucrist,
sa'csi si'c cayujn Sprit Dxan xtenni.
Ni'cni sa'csi agule Dios nuure
te gusule'nu xtiidxni, sa'csi
balaslajzzani nuure, dipacnu

302

jiaxhan. 2Ni'cni rbilaznu recos ni
rajc xhiga'tz, sa'csi rusanxtujyreni.
Dizanu gusguee, dizanu guchaa
xtidx Dios, niluxh rniinuni si'cpacni
najcni, te si'c ruhuii guiraa bejn
rsiaapacnu lo xnezyuj Dios. 3Niluxh
palga yu' chu dipac gacbee rextidx
Dios nani rusule'nu, najctisreni
rebejn nani ala canitloj par tejpas,
4sa'csi abascédjy bendxab ni rnibee
guedxliujre xcériejnreni, si'cni
rujnni lo rebejn nani di chalilajz
xtidx Jesucrist, te na'c fiireni
xcalrdimbicha' xtidx Dios ni rnii
xcuent xhanij xten Jesucrist, ni
najc xtujxh Dios. ®Che rusule'nu
xtidx Jesucrist, dinu guilid'p

lagajc xpala'nnu, rlid'pnu ganaxtis
xpala'n Dad Jesucrist. Nuure
najecnu xmostu xcuent Jesucrist.
6Che benchee Dios guedxliuj,
guniini: “Lo xcdjy suguirii te bajl

ni gusanij.” Lagajc Diosga abasanij
lastoonu te baniidxni bajl ni najc
yélriembee xcilrdimbicha' Dios nez
loj Jesucrist.

Xho guibannu con yaélrililajz

"Nuurnu najcnu si'c te guesyuj,
xhet sajcdinu, niluxh guidxanu
te ydlnasacduxh, ni najc xtidx
Dios xcuent Jesucrist, te guiluiloj
xcdlnasa'c xten xcdlrnibee Dios
lacuaa xhisi te yédlnadipbdz
xtennu. 8Rdeednu trabajw guira
nejz, niluxh dinu gunijt yalrunloj.
Mase di jien xho jiennu, dinu chu
yarsia'. 9Rusacsireni nuure, niluxh
di Dios cudlaznu, rguijnreni nuure,
dizareni ju't nuure. 1°Cadrotis
rionnu rusacsireni nuure si'c
basacsireni Jesucrist, te si'c nen
tiejxhnu guluilojzani yédlnabansac

loj rebengut xten Jesucrist.
11 Cadrotis rionnu rlajzreni ju'treni
nuure sa'csi rusule'nu xtidx
Jesucrist te si'cza nen tiejxhnu
guluilojzani xcédlnabajn Jesucrist
loj reben guedxliujre. 2Ni'cni rujn
yéalgujt dzuun loonu, per yilnabajn
cayujn dzuun lojtu.

13SGa'csi rajpnu lagajc xsprit
xten yalrililajzga, sigajc ni caj
lo xtidx Dios: “Huililazi ni'cni
basule'd diidx.” Sigajcza nuure,
huililaaznu xtidx Dios, ni'cni
rusule'nuni. #Sa'csi nadonnu
lagajc nani baspansac Jesucrist
loj rebengut, lagajcza laani gun
guibansacnu con Jesucrist te gunni
sundjnu la'tu nez lojni. 1®Rsiajcnu
guiraa ni rsiajenu te xcuentsi la'tu
gudeedru bejn xquixtios lo Dios, te
guilid'pruzareni xpala'nni xcuent
yéalrulaslajz ni sanuutis care'ch lo
xhidajl bejn.

16Ni'cni dinu gunijt yalrunloj,
per mase tiejxhre acayujxh,
guixe-guixee cagustioob Dios
spritnu. 1’ Retrabajw ni cadeednu
lo yélnabajnre rdedgajcreni,
niluxh rujnreni ga'pnu te
yalrdimbichaduxh ni gajdnu guidon,
ni najc par tejpas. 8Dinu fiitis
renani ruzen lo guedxliujre sa'csi
sinitloj reni'c, alga cayenloonu
renani di guzen, sa'csi renani di
guzen najcreni par tejpas.

Aracbeenu tiejxhnu najc
si'c te yu' xten xaimnu lo

guedxliujre, sidzujn dxej sinitlojni,
nalajznu sejt tiejxhnu, suniidx Dios
te tiejxhnu xten xhaguibaa nani
di nitloj, nalajznu dini guet par
tejpas. 2Guliicani, lalni dxunnu
nen tiejxhre, rbedxnennu rdeednu

2 Corintios 4, 5

trabajw, ni'cni rlajznu maldii
agojl guidxaa tiejxh guedxliujre
te xca'nu te tiexhcoob ni siddd
xhaguibaa. 3Te si'c che acua'nuni,
diruni gac si'cni suxhabéaél xaimnu,
sa'csi abicoob tiexhnu. 4Lalni
dxunnu nen tiejxhre rbedxnennu,
rdeednu trabajw, sa'csi di rlaaznu
suxhabiil xaimnu, rlajznu gacwnu
tiexhcoobnu, te tiejxhre nani cayejt,
sidebnéjni tiexhcoob ni sidad
xhaguibaa. ®Nani benchee nuure
parpac dee najc Dios, lagajc nani
runiidx Sprit Dxan xtenni loonu si'c
te seen sujnpacnini.

6Ni'cni dinu guidxeeb, sa'csi
nadonnu lalni nabajnnu lo
guedxliujre, di gacdi guibajnnu
xhaguibaa loj Dadga. 7Sa'csi
nabajnnu xcuent nani rililajznu,
xhet xcuentdi nani rajc rhuiinu.
8Ni'cni rnid nabajnnu dinu
guidxeeb, rchaloonu hueenru
guisa'nnu tiejxhnu lo guedxliujnure,
te choldznéddnu Jesucrist xhaguibaa.
9Ni'cni tejtis najc xhigabnu,
palga lo guedxliujre o xhaguibaa,
rlajztisnu jiennu renani gun guibaa
lajzni. 1°Sa'csi guiraanu ridjl
suunu nez loj yagxhiil cadro gun
Jesucrist yalguxhtis, te tejganu
guica'nu xcuent nani biennu lo
guedxliuj, palga dzunsa'cni, o palga
dzunguijdxni.

Diidx xcuent ydlrbecdxi lajzni

I Luxh sa'csi rdxejbnu (nalajznu
rucuadiaagnu xtidx) Dad Jesucrist,
ruliidxnu rebejn te chalilajzreni
xtiidxni. Luxh Dios najn xho
nabajnnu; maliii néjza lo xcériejntu
guluiloj xho nabajnnu. 2Dinu
guilid'p lagajc xpala'nnu lojtu

stehudlt, rniinu rediidxga lojtu te
guibalajztu xcuentnu, te ga'ptu

xhi diidx gusejctu lo rebejn ni
rchaglajztis ruhuii xho rien

bejn, direni gacbee xhi yu' nen
lastooreni. 13Palga najcnu si'c

bejn ni rajc yejcreni, si'c najcnu

par Dios, palga najcnu si'c bejn ni
nasa'c xcdriejnnu, najenuni par
la'tu. #Sa'csi sanélazduxh Jesucrist
nuure, ni'c rusoobtisnu xtiidxni,
sa'csi nancheenu gujt tejtis par
guiraanu, ni'c najcni si'cni agujt
guiraanu nez loj Dios. 1°Luxh
Jesucrist gujt xcuent guiraa rebejn,
te renani rililajz xtiidxni, na'cru
guibajnreni xcuenttis laareni, alga
guibajnpacreni xcuenttis Jesucrist
nani gujt, nani gubansac xcuent
laareni. 8Ni'cni nuure dinu fii lo
bejn si'cni najcreni lo guedxliujre.
Galoo biembeenu Jesucrist si'cni
gujcni che gubajnni lo guedxliuj,
niluxh naj et si'cti riembeenuni.
17Ni'cni chutis bejn, palga rililajzni
xtidx Jesucrist, sujnnini te bencoob,
diruni guichaglajz gunruni nani
rajc lo guedxliuj, alga guichaglajzni
gunni xtzun Dios.

18 Guiraa dee siddd lo Dios, nani
basiijl lajzni xcuent Jesucrist,
dxejcti baniidxni loonu rediidx
xcuent xcélrusidjl lajzni te
gusule'nu rediidxga, °nalajznu,
nanab gusule'nu diidxre: Dios
guyundj Jesucrist, cagusigjllajzni
con reben guedxliuj, te xca'nireni,
sa'csi diruni gudzuub xtojl reni
ahuililajz xtiidxni lo xcuentreni.
Dxejc gule Dios nuure te gusule'nu
rediidxpacre lo rebejn. 2°Ni'cni
sio'pnu te guiniinu xtidx Jesucrist,
najcni ascanu lagajc Dios

canabduxh lojtu che rniabduxhnu
lojtu, colgusidjl lajztu, colyajc
tejsi con Dios. 21Di Jesucrist niujn
nicla tej dojl, niluxh sa'csi sanélajz
Dios nuunu, xcuentnu bejn Dios
gujc Jesucrist si'c te bendojl che
gule'cni guiraa rextojl guedxliuj
yejc Jesucrist che cuajni lo crujz.
Si'c gujcni te sajc ga'pnu xcédlnaya,
xcdlnasa'c Dios xcuent Jesucrist.
Ni'cni rniabnu lojtu, jia'cnu
tejsi lo xtzun Dios, na'c
cuédlaztu xcélracndj Dios; palga
guntu si'c, xlia'si cua'tuni. 2Sa'csi
loj xtidx Dios caj scree:
Dxej nani rigjl gunéni,
bacuadiagd xtiidxtu,
dxej che gubicaj xtojltu gucnia
la'tu.
iColjiejn! Naj najc te tiempsa'c,
coljiejnza, naj najc dxej ni
guibicaj xtojltu.
3Na'c jiennu nicla tej ni gun
guidxe'ch lajz bejn, didi guiniireni
xhet laadi najc xcdlrusule'nu.
4Niluxh lo guira'ti dzuun ni
riennu, guluilojnu lo rebejn najenu
xmos Dios; gacnu nadolajz; jiennu
huant che rusacsireni nuure; che
rdejdnu trabajw; che di jien xho
jiennu; Sche rguijoreni nuure; che
rusdureni nuure nen latzguiib;
che rdejdnu lo bieiduxh; che rdajl
xtzuunnu; che re'ch baca] yail;
che rucua'nnu; 8guluilojza najenu
xmos Dios xcuent xcdlnabansa'cnu
lo Dios; ndjza xcdlnansa'c xtidx
Diosnu; nédjza yélrajc nadolajz;
sa'csi laaca riennu lo sa'nu;
néjza sa'csi rbédjz Sprit Dxan
xten Dios nen lastoonu; néjza
xcuent yélrinélajzpac bejn; "néjza
xcuent didxguliipac; néjza lo

xcalrnibeduxh Dios; ca'zanu si'c
te madxed xcédlnaya Dios, ca'nuni

guropnaanu, ladbee, ndjza ladbdjgw.

8Ruluilojzanu najecnu xmos Dios
palga ché'p xpala'nnu, o palgaza
jianxtujynu; palga guiniireni
didxsa'c xcuentnu, o palgaza
guiniyajreni nuunu; palga naareni
najcnu benrusguee, mase najenu
bejn ni rnii didxlii. °Palga rut
rlajzdi gumbee nuunu, o palga
guira'ti bejn numbee nuunu;
acayejtnu, niluxh bahuii, anu
anabajn; rusaan Dios rguijnreni
nuure, niluxh dinu guet; ¥najcnu
si'c bejn ni yu' xliajs, niluxh
rbalaaznu; najcnu si'c bejn ni xhet
rajpdi, luxh riennu gapduxh bejn;
najcnu si'c bejn ni xhet rajpdi,
niluxh rajpnu guiraloj.

11Lojtu, ben Corinto, aguniliinu
lojtu guiragajc rediidx ni yu' nen
lastoonu. 1?Xhetliidi diidxdi
bacua'tznu lojtu, niluxh pet cacuatz
lajztu diidx ni nanab guiniitu loonu.
13Naj nara rulidx4 la'tu si'c rulijdx
te Dad rexi'nni: iColguinii loonu
rediidx ni yu' nen lastootu!

Najcnu si'c xquidoo Dios ni nabajn

14Na'c guchaagtu lo rebejn nani di
chalilajz xtidx Dios, sa'csi di gacdi
gunteblojtu dzuun sa'csi tejni rlajz
gun dzunsa'c, steeni rlajz gunni
dzunguijdx, ¢xho gac sandj bajl
xcéjy, 4? 150 ¢xho gac sandj Jesucrist
bendxab ni laa Satanas, 4? O ¢xho
gac sandj te bejn nani rililajz xtidx
Dios te bejn ni di chalilajz xtidx Dios,
a? 16 {Xhixh tebloj najc xquidoo Dios
con rebandjb, &? Ni nuunu najcnu
xquidoo Dios ni nabajn, lagajc si'cni
gunii Dios galoo:

2 Corintios 6, 7

Cuéza nen lastooreni,
sisiandazareni.
Nari saca Xtiosreni, laareni
sajcreni rexpena.
17Ni'cni colrii galiireni,
colguibicaj lojreni, te laad colcudiz,
si'c naj Dios:
Te gac xca'dtu, na'c faltu
recosdxuudx.
18 Dxejc la'tu sajctu rexingand,
rexindxa'pd,
luxh nard gaca xtadtu,
si'c naj Gueb Dios ni rajp
guiralii yédlrnibee.
Ni'cni, la'tu ni sanilaza, sa'csi
abia'n Dios diidxre loonu,
do'o guisia xcédriejnnu, lastoonu
néjza tiejxhnu, do'o cuicaj guiraa
rexhigabguijdx, guiraa redojl, te
gac sanu lo rexnezyudxan Dios con
xcdlrdxejb Dios.

Xho basiejch lajz reben Corinto

2jColchanilajz nuunu nen
lastootu! Xhet latsiajdi biennu lojtu.
Rut baxhindinu. Rutza basgueedinu.
3Dina guinié rediidxre te cue'cid
xquejtu; ni agunia lojtu galooli,
la'tu yu'tu nen lastoonu palga tejsi
guetnu, o palga tejsi guibajnrunu.
4La'tu nadip lazé, rniduxhé didxsa'c
xcuenttu lo bejn, rbedxi lastod,
rbalazduxha loj guiraa retrabajw ni
cadeednu.

SNi'cni che guyu'nu reguedx
Macedonia, di niajedi nusilajznu
sa'csi guiralajt cadejdnu trabajw,
xcuent yalrdijl ni guyu' guideb
gabinu, xcuentza yélrdxejb ni
guyu' lastoonu. Niluxh Dios ni
racndj rebejn ni rac-huin lajzreni,
gucndj nuure, sa'csi che bidzujn
Tito guredxi lastod. “Luxh xhet

sa'csi bidzujntis Tito, nédjza sa'csi
gulecdxitu lastoo Tito, nédjza sa'csi
biddnéni diidx xho yu'tu, xho
rlajztu fiitu nard, xho yu' xliajs
lastootu xcuent xtojltu, xho
rlazduxhtu guntu si'cni gunia lojtu,
ni'cni bibalasduxhéru.

8 Acanand guc-huin lajztu che
biltu guijtz ni bacuad lojtu, niluxh di
laza niac-huin mase che baxhalani
guc-huin lazi, sa'csi naj nand mase
bejn guijtzga guc-huin lajztu, xhet
xchejdi gue-huin lajztu. °Niluxh
naj rbalazi, et sa'csi guc-huindi
lajztu, alga sa'csi guc-huin lajztu te
basiejch lajztu xcuent xtojltu, sa'csi
guc-huin lajztu si'cni rlajz Dios, te
di yu' xhi gunijttu xcuent nuunu.
108a'csi yédlrac-huin ni ruxhal Dios
loonu rujn rusiejch lajznu, te ruslaa
Dios nuurnu lo dojl ni'cni rbaalaza
che bejnni si'c. Niluxh yélrac-huin
xten guedxliuj dini gun gusiejch
lajz rebejn rextojlreni, alga rujnni
nitloj bejn tejpas. 1La'tu bejntu
huant xliajs ni baxhal Dios si'cni
rchaglajz Dios gac. Naj icolhuii gan!
iLacti xhi cossa'c bejnni par la'tu!
Bejnni bahuisa'cpactu xhini'c gujc,
te gac gusulegajctu xcuentni; dxejc
bejnni bidxe'chtu, néjza bejnni
bidxejbtu, ni'cni basaantu dojlga,
dxejcti bejnni rlajzpactu nuhuiitu
lod, bejnzani guyu'tu yarsia' xcuenté,
bejnzani rlajztu guntu yéalguxhtis
bejn nani bejn dojlga. Guiraa redee
baluiloj et la'ditu bejn dojl. ?Ni'cni,
che bacuai guijtzga, dina nucuaéni
loj bejn ni bejn dojlga, niluxh
bacuai guijtzga lojtu te guiluiloj
xcalrsia'tu ni rajptu xcuent nara
nez loj Dios. 3Ni'cni aguredxi
xcdriejnnu.

Naj aguredxi xcériend,
bibalazduxhé&ru xcuent xcélrbalajz
Tito, sa'csi bicoob, bisilajz xpritni
xcuent guiraatu. 14Sa'csi palga yu'
xhi didxsa'c ni répé lojni xcuenttu,
ditu nusanxtujy naré nez lojni.
Niluxh sigajcni guniinu ganax
didxgulii, sigajcza najc guiraa
redidxsa'c xcuenttu ni gunia loj
Tito, guliipacni. °Ni'cni maazru
sandlajzni la'tu, che rnaj lajzni xho
basoobtu diidx, xho bejntu cua'tuni
che bidzujnnu, racsejslitu cadxejbtu.
16Naj rbaalazé sa'csi loj guira'ti
la'tu nadip laza.

Saru rudeedreni meel

Naj bejtznu, rlajznu guiniinu

lojtu xho badeed Dios
xcélrulaslajzni lo reben Macedonia
ni huililajz xtidx Dios. 2Mase
gudedduxhreni trabajw, bibalajzreni,
mase xhetliidi gojpreni, badeedreni
meel si'c te ben ni rajp. Nari
canilié lojtu, badeedreni xmeelreni
si'cni gojpreni, luxh badeedrureni
loj ni naa bejn sajc gudeedreni.
4Gunabduxhzareni loonu guisaannu
gudeedreni xmeelreni te gacnéjreni
rexpen Dios. °Niluxh direni niujn
si'cni biennu xhigab gunreni.
Ganiddoo badeedreni lagajc laareni
loj Dad Jesucrist, ndjza loonu si'cni
rnibee Dios gac. 6Sa'csi batie' rexpen
Macedonia meel, ni'c naj rapa loj
Tito chanuupacni gutie'ni meel lojtu
si'cni gunii Tito lojtu galoo. “Rujntu
xhidajl dzunsa'c. Rililazsa'ctu xtidx
Dios; rnisa'ctu xtidx Dios; rajptu
yéalnajn; rchaglajzpactu guntu
dzuun; rindlajztu nuunu, ni'cni na'c
gusaantu tedcaj gunzatu dzunsa'cre,
nalajznu, gudeedtu meel.

8Dina guinié lojtu colyujnpacni;
nard rlazétis gacbeetu xho rbaalajz
reni rudeed meel te guluiloj don la
gulii sandlajzpaczatu rexpejn Dios.
9Sa'csi la'tu anumbecheetu rulaslajz
Dad Jesucrist, te mase najcni ri'cw,
rajpni guiraa xhixten Dios, xcuentu
gujcni si'c te bejn ni xhet rajpdi, te
xcuentni ga'ptu guiraa rexhixten
Dios xhaguibaa.

10Nara sinié lojtu xhi xhigab
rund, par lagajc xcdlnasa'ctu.
Gudebijzli ganiid la'tu guslojtu
bejntu dzunsa'cre, luxh rbaali lajztu
rlajzpactu guntuni. 11 Naj colchanuu,
colguluux dzuunga si'cni guslojtu
cayujntuni. Naj te luux dzuunga
colgudeed si'cni rajptu. 12Sa'csi
palga rlajzduxh te bejn gudeed lo
Dios, laaca najc gudeedni si'ctis ni
rajppacni. Di Dios guiniab gudeed
bejn nani dini ga'p. ¥Dina guinia
gudeedtejtu te tedtu trabajw
te gapduxh stee bejn, alga te
gacteblojtistu. 4Nani rajprulu
naj ni'c colgudeed te gusalojtu
ni cayaadxreni, te stee dxej nani
rajpreni laareni sajc suniidxzareni
te gusalojreni nani caydadxtu te si'c
gacni tebloj. 15Sa'csi lo xtidx Dios
caj scree: “Te bejn nani batopduxh
yélnasa'c, xhet bia'ndiru, dxejcti
nani guxii batojp yélnasa'c, xhet
bidadxdi.”

Tito ndjza rexcompanieerni

16Xquixtios lo Dios nani rudeed
lo Tito lagajc yérsia' ni rapé nara
par la'tu. 7Sa'csi cudjbni gunni
nani gunaba lojni gunni. Luxh
sa'csi rlazduxhpacni gunni xtzuun
Dios, naj lagajc laani bejnni xhigab
jiddhuiini lojtu te luux dzuunre.

2 Corintios 8, 9

18Caguxhalnu xtee bejtznu
chani Tito. Guiraa rebejn guidoo
rnii didxsa'c hueen xcuent bejnre
sa'csi laaca rusule'ni xtidx Dios.
19Ni'ctis aguleza reben guidooni
te chunédjni naré te gacnéjni nara
lo xtzuun Dios nani cayennu
te guilid'pni xpala'n Gueb Dad
Jesucrist, te guluilojza lacti
rlajzpacni jiennu xtzuunni. 2°Ni'cni
rlazi jiapdaduxhnu te di chu tej ni
guiniyaj nuure xcuent melrore ni
chosa'nnu lo rexpejn Dios. 21Sa'csi
naré riuduxhé runé nani najc laaca,
et ganax nez lojdi Jesucrist, nédjza
loj rebejn.

22Con guiro’p redee,
caguxhalzanu stee bejtznu, nani
agujc balti huélt bihuiinu xho
rujnni, te bahuiipacnu rlajzpacni
gunsa'cni xhidajl dzuun, luxh naj
rlajzruni gunsa'cni redzuunga sa'csi
nadip lajzni la'tu. 23Palga yu' chu
guiniabdiidx xcuent Tito, colyejtz
lojni laani najc nani cayunnéj nard
dzuun lojtu. Dxejcti xcuent stio'p
bejtznu, laareni najcreni xquixhajg
reguidoo, rlid'pzareni xpala'n
Jesucrist. 24Ni'c na'c guidxejbtu che
yu'tu lo rebejn reguidoo guluiipactu
loj rebejnga xho sandlajztu, néjza
redzuun ni rujntu ni'c rniinu ganax
didxsa'c xcuenttu.

Meel par rebejtznu

Ni'cni dina gucuaéru lojtu

xcuent dzuunre, nalajznu,
yélracnij rexpejn Dios, 2sa'csi
ananchead rlajzpactu guntuni, luxh
xcuentpac ni'c aguléd'pa xpala'ntu
loj reben Macedonia, ripi lojreni
la'tu, reben Acaya, gudebijzli
batie'tu meel, luxh sa'csi bejntu

El Nuevo Testamento en el zapoteco de Mitla © La Liga Biblica 1981, 2009



2 Corintios 9, 10

si'c, xhidajlza reben Macedonia
biniib te badeedzareni meel. 3Ni'cni
abaxhald rebejtznu lojtu, te di
xlia'si guld'pa xpala'ntu xcuent
dzuunre, te acabdjzlitu gudeedtu
xmeeltu, sigajc ni agunixgad lojtu.
4Didi che jizdnia reben Macedonia
jiophuiinu la'tu, xhet rajpditu, dxejc
jianxtuy# naré, nédjza la'tu. ®Ni'cni
bena xhigab, nanabpac jiddxgaa
rebejtznu, jiddhuiireni la'tu, te
fiireni don xho gac xcuent meelro
ni galooli bia'n diidx gudeedtu, te
abatiexgaatu nani gusalajztu sa'csi
rlajzpactu gudeedtuni, xhet sa'csi
rniinu ridjlpac gudeedtuni.
6Rnilia lojtu, nani guxii rbe'c,

guxiiza yédlnasa'c guilidsni, niluxh
nani rbe'c xhidajl binij, xhidajlza
yélnasa'c guilidsni. ' Tejgatu colhuii
don lacti sajc gudeedni, dxejc si'c
sugudeedni si'cti ni rlajzni, na'c
gun tiopdi lajzni, etza sa'csi ridjlpac
gudeednini, sa'csi Dios sanélajz
bejn ni rbaali lajzni rudeedni meel
lojni. 8Luxh Dios sajc guniidxru
xcdlracnéjni lojlu, te si'c guixe-
guixee sajplu xhidajl guiraloj
rexhixtenlu, te ga'plu xhitis ni
rquiinlu loj guira'ti xtzunsa'clu.
9Sa'csi lo xtidx Dios caj scree:

Abadeduxhni loj reben ni xhet

rajpdi luxh
redzunsa'c ni rujnni, najcreni
par tejpas.

10Dios nani rudeed binij ni rbe'c
nani rujn dzuun loniaa, laani
suniidxzani yéatxtiil te guidaunu,
lagajc Diosga suniidx, sutajlza
binij cue'ctu, lagajc laani
sustioobnini te gacduxh yélnasa'c
xten xtzunsa'ctu. 1 Te si'c ga'ptu
lacti yélnasa'c te gac gudeedzatu

xhiroob. Luxh xcuent xtzuunnu,
meel ni ruxhaltu loj rexpejn Dios
sujn gudedduxhreni xquixtios lo
Dios. 12Sa'csi che racnéjtu rebejtznu,
dinu guideed ganaxtis ni rquiinreni,
rujnzanu rudeedrureni xquixtios

lo Dios. 13Che racndjtu sa'tu si'c,
ruluilojtu lacti rusoobtu xtidx

Dios si'cni ahuililajztuni, ni'cni
silid'preni xpala'n Dios xcuent
xcédlracnéjtu, nalajznu xcuent

meel ni badeedtu lojreni, néjza loj
guiraareni. 14Dxejcti laareni sibedx-
siniabzareni lo Dios xcuenttu,
sindlazduxhreni la'tu sa'csi
runidxduxh Dios xcélracnéjni lojtu.
15iXquixtiosti Dios sa'csi baniidxni
yélnasa'cduxhtej loonu!

Yalrnibee ni rajp Pabl
sa'csi najcni apost

1 Lagajc naré, Pabl,

rniabduxha lojtu, con
guiraa didxdoo, guiraa didxsa'c
xten Crist, (nard ni nac bennadolajz
che biilé lojtu, niluxh che suga'a
zijt lojtu, dxejc nacé bennialajz).
2Naré canaba lojtu, colguibansa'c
te che jiddhuia lojtu, dina gacéa
nialajz dizana guinid redidxnaj
ni abenéa xhigab guinié loj gaii
bejn nani rnii nabana si'c te
benguedxliuj. 3Guliicani najenu
benguedxliuj, niluxh dinu gucuanij
sa'nu guiib nani rca' ben guedxliyj
che rcuaareni. 4Sa'csi reguiib ni
rca'nu te guidilsa'nu direni gac sa'
guiib ni rca' ben guedxliuj. Nuunu
rucuaanu con xcilrnibee Dios te
riennu gaan loj guiraa rexcélrnibee
guedxliujre. 5Ni'cni cagutzujlnu
guiraa rexhigabguijdxreni, néjza
nani rchaloreni najc xhigabro nani

rlajzreni guiniyajreni yalrumbee
Dios, luxh caca'nu guiralii
rexhigabnu cagutednureni ladznaa
Jesucrist te gusoobnu rextidx
Jesucrist. 6Cabaéztisnu te gunnu
yélguxhtis loj chutis bejn ni dini
gusoob xtidx Dios, che abasoob
guiragajctu xtidx Dios.

7La'tu cahuiitu redzuun ni rien.
Palga yu' chu tejtu ni rchaloni
najcni xpejn Crist, sugunsa'cni
xhigab, fiini xho najc lastooni,
dxejcti sugacbeepacni sigajcni
ahuililajzni xtidx Jesucrist, sigajcza
nuure ahuililajzzanuni. 8Sa'csi
mase guilid'paru xpala'nd xcuent
yélrnibee ni rap4, ni baniidx Dios
te gustiobd xcilrililajztu, et te
guxhinéadi la'tu, nicla si'c dina
guituii. °Dina rlazd guchalotu
rlazd guchebad la'tu con rexquitza.
108a'csi rniireni: “Lo rexquijtzni
caj didxnagajn, didxnialajz,
niluxh che suga'ni laapacni, xheti
xcalsiudzu'tzni, luxh xho rniaj
diidx ni rniini.” ¥ Luxh ni rii si'c,
sugacbeepacni dee: si'cni najenu
con rextiidxnu che rucuaanu lojtu
che yu'nu zijt, sigajcza najcnu che
sugandjpacnu la'tu.

12Dinu gun xhigab najcnu tebloj
loj rebejn ni runnaro lagajc laareni.
Niluxh reni'c rchaloreni si'c sa'csi
ruhuiireni xho najcreni cud' stee
lagajc sa'reni. Che rujnreni si'c,
nay#él xcériejnreni. 2¥Nuure dinu
gunnarotej lagajc nuurnu, niluxh
riennu si'cni nungijl jiennu, xcuent
yalrnibee ni baniidx Dios loonu te
jiennu dzuun cadro yu'litu. *Ni'cni
dinu nidedcaj xcdlrnibeenu che
bio'pnu lojtu, sa'csi baniidx Dios
yélrnibee loonu ganiddoo nuunu

2 Corintios 10, 11

gusule'nu xtidx Jesucrist lojtu.
15Dinu niennaro lagajc nuurnu
xcuent xtzuun ste'ca bejn, ascanu
lagajc nuunu biennuni. Cabdéznu
tioobru xcélrililajztu, te gac
jienrunu dzuun lojtu, si'ctis gal
jiennuni. 16Te gacza gusule'nu
xtidx Jesucrist ste'ca lajt ni ria'n
zijtru lo guejdx cadro yu'tu, na'cza
gunnaronu lagajc nuunu xcuent
dzuun ni bejn ste'ca bejn.

17Sa'csi nani rlajz gacnaro,
suguilid'pni xpala'n Dad Jesucrist.
18Salcsi et nani rlid'p lagajc
xpala'ndini ni ria'n hueen nez loj
Dios, niluxh bejn ni rlid'p Jesucrist
xpala'nni, ni'cni rbalaznéj Dios.

Pabl néjza rebejn ni

rniisi najcreni apost
1 1 Maliii chanundsijctu nara

lal ni guinié gaii didxnayéle',
niluxh asanunijtu nard. 2Randzu'a
la'tu con yéalrandzu' ni baniidx
Dios, sa'csi abia'n diidx guteda la'tu
ladznaa Jesucrist te xca'ni la'tu.
Rlazi gactu bennaya chéatu lojni,
si'c te dxa'p che ruchnaani te bi'n,
rut bahualdini. 3Niluxh rdxebi didi
gusguee bendxab la'tu si'c ni basguee
bél Eva con xcdlnadxéllajzni. Didi
gunni guichaa xhigabtu, guibicajtu
lo xtidx Jesucrist luxh naj laaca
rajnpactu Jesucrist, guideb lastootu.
4Sa'csi la'tu cagutipduxh lajztu che
riddnii ste'ca bejn lojtu xtidx stee
Jestis nani digac nani bisule'nu lojtu;
o che naareni xca'tu stee sprit ni
digac nani acua'tu; o che naareni
chalilajztu ste'ca diidx nani najc
garenca lo xtidx Dios ni ahuililajztu.
5Nard rund xhigab dina gaci bejn ni
guxiiru sajc loj guiraa reapost.

6Mase di gacdi guinisa'c, xhet
yélnajndiza cayddxd; niluxh ni'c
huenliisi rluiloj guiraa rediidx ni abaluié
lojtu, guiraa redzuun ni abené ro'c.

70 ¢la beni te dojl guyu'ad lojtu si'c
te ben nadolajz, te gactu benroru,
sa'csi xhetliidi cua'ddi xcuent ni
basule'4d xtidx Dios lojtu? 8Cua'd
meel ni baniidx garenca guidoo lod
che guyu'd lojtu, te bené xtzun Dios
lojtu. °Che guyu'i lojtu guyu' xhi
biquin4, niluxh xhet cua'ddi lojtu,
dina nutala xtzuuntu. Sa'csi che
bi&éd rebejtznu ni siddd Macedonia,
baniidxreni guiraa ni biquina. Loj
guiraa redee dina nutald xtzuuntu,
luxh si'c sinuu guné. °Guideb didxlii
xten Jesucrist ni yu' nen lastod, rnilid
rut sajedi gudzucaj xcuent xho yud
lojtu, ni'cni care'ch didxroga lo
guiraa reguedx Acaya. ' ¢Xhicuent
rnid si'c? ¢Laa sa'csi dina chanédlazé
la'tu, &? iXho gacni si'c! iDios anajn
lacti sandlazé la'tu! 2Niluxh nani
rungacd, lagajc ni'c sinuu gun, te
gudxond renani rlajz gacnaro, renani
rlajz naa rebejn najcreni si'cpac
najcnu, niluxh direni gac. 13 Direni gac
apost, laareni rusgueereni, rujnsireni
si'c ni najcreni apost xten Jesucrist,
luxh rut najcdireni. *Luxh xho dini
gac si'c, ni lagajc bendxab ni laa
Satands ruluiloj si'c te xangl Dios ni
rdimbicha' te rusgueeni bejn. 1>Ni'cni
na'c guidxelojtu palga néjza rexmos
bendxab ridéd, rujnsireni si'c bejn ni
rujn dzunsa'c, niluxh sinitlojreni par
tejpas xcuent ni rujnreni.

Rdejd Pabl trabajw sa'csi
najcni te apost
16Rnisaci lojtu, na'c guntu xhigab
yeci cayajc, niluxh palga si'c rujntu

xhigab, colgusaanza guinii si'c te
ni rajc yejecni te gunidza didxro
lagajc xcuenté. 17 Diidx ni rniéd dina
guinidni xcuent xcélrnibee Dios,
alga rniéni si'c te ni rajc yejcni,
lala redidxro ni rniéd xcuent lagajc
nari. 18Sa'csi lacti bejn yu' ni rnii
didxro xcuent redzuun ni rujnreni
lo guedxliujre, sigajcza sinid didxro
xcuent lagajc nara. 1°Ni la'tu, sa'csi
nasinduxhtu, sanunéjtu rebejn ni
rajc yejereni. 2°La'tu sanunéjtu
chutis ni rnibee lojtu si'c te lam,
o rusguee la'tu te rbajnreni xhi
xtentu, o rujnni runxlia'tu xtzuunni
o rlid'preni lagajc xpala'reni, o
rga'preni lojtu. 2! Mase rtuiyi
guniéni, dipac niajedi ninid diidx
lojtu te niaci si'c najc rebejnga.
Niluxh loj xhitis nani runnaroreni,
(canisicé si'c te bennaydél) nara
sajcru gunnaroa.

22¢1.a najcreni xpejn hebreos?
Sigajcza nara. ¢La najereni xpejn
Israel? Sigajcza naré. ¢La najcreni
xajg toAbram? Sigajcza nard. 23¢La
najcreni xmos Jesucrist? Nara
nacéruni lojreni. Naj rnié si'c te
bejn ni rajc yejcni. Abendru dzuun
lojreni, agudijnrureni naré loj ni
gudijnreni laareni, abasdurureni
naré nen latzguiib, nicla gac guigab
bal huélt gudijnreni naré; baltiza
huélt ameer nietd. 24Gaii huélt
gudijn rexpejn Israel naré, tejga
huaélt batidjlreni duguijd detza
galbitzubigaa huélt. 2°Chon huilt
bahuajcwreni naré garo't; stee huélt
bacuaareni guij yecé; chon hudlt
biddz barcw cadro sa'd loj nisdoo;
teb dxej, teb y&al guyu'd lo nisdoo.
26Huaduxha biaj, lacti bixun
riesgw xcuentd lo gueuu, xcuent

regubaan, xcuent rebenladx4,
xcuentza rebenzijt. Bixunza
riesgw nen reguedxro, ndjza nez
lo reyubijdz, néjza lo nisdoo, nédjza
xcuent rebejn ni rusguee, rniisireni
najcreni bejtznu lo xtidx Jesucrist.
27 Abenduxha dzuun, agudedduxhi
trabajw, balti yaal dina niesd, balti
huélt gulana, biold, balti hualt xheti
xhi niaud; agudedéza yédlnalduxh;
guyu' huélt xhetiza xhaba.

28Luxh xhet loj redeetis rdeda
trabajw; guixe-guixee di lastoa
cuedxi xcuent yarsia' ni ru'd xcuent
reben guidoo ni huililajz xtidx
Dios. 2°Che rdxajg tejtu, néjza
nard rdxagi. Palga tejtu riajb lo
dojl, nard ruduxhad yérsia' xcuentni.
30Palga nanab gunnarod lagajc
nari, sunini xcuent rediidx nani
ruluiloj xcdlrdxagi. 31 Dios ni najc
Xtad Jesucrist, nani ridjl guilid'p
xpala'nni par tejpas, ananchee
dina gusguei la'tu. 32Che guyu'a
guedx Damasco, gubernadoor nani
guyu' ro'c, najcni xpejn reii Aretas,
gunibee gojp rexcuxhtisni guejdxga
te niniaazreni nari te nisaureni
nari nen latzguiib. 33Niluxh
basidjtreni naréd nen te dximro nez
ro' te padeer ni rdejd gabi guejdxga,
te si'c gulad ladznaareni.

Dios baluiiloj lo bacal
1 Mase ridjl guiniéni, xhet

gunddi gaan guinia didxro
lagajc xcuenté ni'cni rlazd chanuu
diidx, guiniéd xcuent rebacal néjza
xcuent nani baluiloj Dios lo4.
2Numbei te niguii ni ahuililajz
xtidx Jesucrist. Gutzudaj ijz huijni
guibaa ni riojnga, dina gani laa
guideb tiejxhni huijni, o la ganax

2 Corintios 11, 12

xspritni huij, Diostis najn. 3Diostis
najn la guideb tiejxhni, o ganax
xpritni, niluxh nand xho huijj
niguiiga, 4gulds Diosni cadro
yu'pac Dios, luxh ro'c biejn diajgni
didx-xhiga'tz, didxroduxhtej, nani
di gacdi guinii ben guedxliuj.
5Xcuent sa' niguiiga sajc guinii
didxro, didxsa'c, niluxh xcuent
lagajc nard, di gacdi guiniéni;
sinidtis diidx ni ruluiloj xcdlrdxaga.
6Mase rlazi guinia didxro, didxsa'c
xcuent lagajc nard, dini gac
didxnayaaél, sa'csi guliicazani.
Niluxh dina guiniéni te di guntu
xhigab nacé benroru loj ni rhuiitu
rund o nani riejn diajgtu rnia.
"Baluiloj Dios xhidalduxh
cosroduxh lo4, niluxh te na'c
gaci bennaro, basaan Dios gusloj
guyuguijdx tiexhd, si'c te guejch
huiaz tiexha, ni baxhal bendxab
xten Satands te gusacsini naré te
di gaci te bennaro. 8Chon huilt
agunabd lo Jesucrist xcuent ni'c,
te guibicajni. °Niluxh laani najni
lod: “Yélracndj ni gunidxa salduxh
luj, sa'csi ruzensa'cru xcdlmilagwra
che xheti yalrutiplajz te bejn.”
Ni'cni hueenru guinié didxro sa'csi
xhet yélrutiplazidi rapé, te guzen
xcalrnibee Jesucrist lastod. 1°Ni'cni
rbedxilazi xheti xcélrutiplaza,
rbedxizalazi rniyajreni nard, néjza
che caquiné guiraloj, néjza che rdeda
trabajw xcuent Jesucrist, sa'csi che
xheti xcélrutiplazi, dxejc runiidx
Dios yélnadip, ydlnadaan loa.

Yu' Pabl yérsia' xcuent
guidoo ni yu' Corinto
11 Aguci si'c te bennayail, lagajc
la'tu bejntu naca si'c. La'tu ridjl

niniitu didxro, didxsa'c xcuent4,
sa'csi gajdpac biddxadi, nadxagé loj
reapost ni sajcru mase rut nacadi.
12Redzuun ni beni lal ni guyu'a
lojtu, benéni si'c te ni najcpac apost,
huinuutis benéni guideb nadolajz
ndjza reseen, ndjza remilagwr.
13/Xhi beni lojtu te naatu runi
xhigab guxiiru sajctu loj guiraa
reguidoo? Nani bendtis najc dee:
dina nutald xtzuuntu, nalajznu dina
niniabd niacnéjtu naré si'c gucnj
naré reguidoo ni yu' garenca lajt.
iColsidjl lajztu naré dojlre!

14Naj cayuné xhigab jiddhuiétu,
naj gacni chon huélt sidld. Di
quila xhixtentu, alga lagajc la'tu
rguild. Di rlazd gutald xtzuuntu.
Di ridjl cuchee rebiuux meel par
xcuzajnreni. Reguzajn ni rigjl
cuchee meel par rexi'nreni. °Xhet
najcdi gunitéd guiraa nani rapé,
ndjza lagajc nard sujiuxd, te laa
xaimtu lo dojl. Palga chandlazédru
la'tu, ¢la guxiiru chanélajztu nar,
ar

16Niluxh mase si'c najeni, di
nard nutald xtzuuntu. Empac
yu'reni canii basgued la'tu sa'csi
nadxallaza. 17 ¢Xhixh naatu cua'd
xhi xtentu sa'csi baxhala rebejtznu
lojtu, 4?2 18Che baxhala Tito, rapi
lojni chanééni stee bejtznu te
jiddhuiireni la'tu. ¢Xhixh cua'ni
xhi xtentu, a? Xhixh et tejsi xhigab
biennu, tebloj biennu dzuun
guiro'pnu che guyu'nu lojtu.

19Lalni cayoltu guiraa rediidxre,
cayujntu xhigab canabnu jidjl
lajztu, niluxh xhet si'cdini. Caniinu
rediidxre nez loj Dios, caniizanu
con xcélracndj Jesucrist te si'c
tioobrutu lo xtidx Dios, rebetza

nani rindlaza. 20Sa'csi rdxeba

andi che jiddhuiétu fid ditu gac
si'cni rlazd gactu, dxejctiru la'tu
suhuiizatu dizana gaca si'cni rlajztu
gacd. Rdxebd andi yu'tu ni cadijl,
ni ruguij lajzni xhixten sa'ni, ni
cadxe'ch lo sani, ni cala' lo sa'ni,
ni caniyaj sa'ni, ni cagutajl diidx
lo sa'ni; ni cayunnaro lagajc laani,
ni cayujnza biejy. 2! Rdxeba andi
che jiddhuidtu stehuélt, gusanxtujy
Dios naré xcuenttu. Rdxebédza
sonduxha xcuent xhidajltu nani
abanijt, bejntu dojl galoo, luxh
gajdtu gusiechlajztu xcuent xtojltu.
Yu'tu ni di guibannaya, resnéjtu
bejn ni di gac chéiltu, yu'za balti
dojl rujntu.

Lult yélrulijdx xten Pabl

1 Naj gac chon huaélt
siddhuié la'tu. Guira'ti

quej nanab cue'creni con xtidx
tio'p o chon bejn ni najnpac xhi
dojl bejn tejgani. 2Mase ruti nara
ro'c, arnixgad lojtu lagajc diidx ni
gunia che guyu'a lojtu ni barojp
biél4 lojtu, luxh rnié loj renani
abejn dojl, ndjza loj guiraatu, palga
jidlsacd, diruna gulaslazétu nicla
tejtu, 3sa'csi rlajztu fiipactu la gulii
runiidx Jesucrist yalrnibee loa
te guinid xtiidxni. Luxh Jesucrist
dini guisisni xcuenttu, niluxh laani
rustioobruni xtiidxni nen lastootu.
4Guliicani che cuajni lo crujz,
gucni si'c te bejn nani casis, niluxh
naj nabajnni sa'csi rapduxhni
xcdlrnibee Dios. Ndjza nuure
rsia'cnu si'c te bejn nani casisnéj
laani niluxh nabanné&jnu laani
xcuent xcalrnibee Dios ni baniidxza
Dios xcuenttu.

5Colninj lastootu lagajc la'tu,
colhuii la guliipac ahuililajztu
xtidx Dios; colhuisa'c xho najc
lastootu. ¢La ditu gacbee rbéjz
Jesucrist nen lastootu, &? Palga
rutini, rusqueetu lastootu, ditu
nililajztu xtidx Dios. 6Nara
rlazd gacbeetu, dinu nusguee
lastoonu, ahuililajzpacnu xtidx
Dios. “Rniabi loj Dios na'c guntu
cosguijdx, xhet te guiniidi bejn
didxsa'c xcuentnu, alga te la'tu
guntu recossa'c, mase guiniireni et
laadi cayuni nari. 8Sa'csi xhetliidi
rajedi riennu te nitloj didxgulii,
xcdlrnibeenu najc te gusule'nu
didxlii. °Ni'cni rbaa lajznu che
casisnu, niluxh la'tu nadip,
nadaantu; rbejdx-rniabzanu lo

2 Corintios 13

Dios guiza' xcélrililajztu lo xtidx
Dios. 1°Rucuai reguijtzre lojtu
che gajdna jiéla, te che jidld na'c
tilnd4tu si'cpacni nungijl tilndatu
xcuent yélrnibee ni baniidx Dad
Jesucrist lod, te gac tioobrutu lo
xtidx Dios, xhet te nitditu.

1INi'cni rbejtznu, colguibalajz,
colhuii guisa' xcalrililajztu,
colcuecdxi lajztu, colyenndj sa'tu
tejsi xhigab, dxitis gubajn. Dios
xten yalrinilajz néjza ydlrbecdxi
lajz chungj la'tu. *2Colnii: “Xchan”
lo resa'tu. 13 Guiraa rebejtznu nani
ahuililajz ruxhal xtixtios lojtu.

14yvilracnij xten Dad Jesucrist,
ndjza yalrinilajz xten Dios, néjza
yalracnédj xten Sprit Dxan chu nen
lastootu. Sugacni si'c.

